
ANNOTATSIYA 
Maqolaning maqsadi jadidlar gʻoyalarining zamonaviy Oʻzbekistonning ijtimoiy 

ОБЩИЕ АСПЕКТЫ ИДЕИ ДЖАДИДОВ СО СТРАТЕГИЕЙ НОВОГО 
УЗБЕКИСТАНА 

АННОТАЦИЯ  
Статья представляет собой обзор и анализ влияния джадидизма на социальное развитие 

современного Узбекистана. В ней рассматривается история движения джадидов, иx идеи о 
модернизации образования, роль национальной культуры и языка, развитие театрального 
искусства, участие в строительстве гражданского общества.  

Ключевые слова: джадиды, просвещение, образование, модернизация, реформы, 
культура, общество, Новый Узбекистан. 

 
Kirish. Tarixga nazar tashlasak, bundan bir yarim asrdan koʻproq vaqt oldin Markaziy 

Osiyoda taʼlim, tarbiya, maorif va ijtimoiy madaniy oʻzgarishlarni amalga oshirish orqali jamiyatni 
modernizatsiya qilishga intilgan harakat paydo boʻlgan. Bu jadidchilik harakati[1] boʻlib, u nafaqat 
mintaqaviy, balki xalqaro formatdagi harakat edi. XX asrning boshlarida ushbu harakat madaniy-
maʼrifiy oʻzgarishlar bilan bir qatorda, Oʻrta Osiyoda huquqiy demokratik davlat barpo etishni, oʻz 
xalqining teng huquqliligi va rivojlanish tamoyillarini himoya qilish, shuningdek, gender tenglik 
borasida ayollarning jamiyatdagi roli va oʻrnini oshirish va boshqa bir qator masalalarni koʻtarishni 
oʻz oldiga maqsad qilib qoʻydi. 

Jadidlar ilgari surgan gʻoyalarni oʻrganar ekanmiz, ularning Yangi Oʻzbekiston strategiyasi 
bilan har tomonlama hamohang va uygʻun ekanligiga yana bir karra ishonch hosil qilamiz. Bu borada 
Prezidentimiz Shavkat Mirziyoyev 2023-yil 22-dekabr kuni Respublika Maʼnaviyat va maʼrifat 
kengashining yigʻilishida alohida urgʻu berdi. Davlatimiz rahbari taʼkidlaganidek, – “Davlatimiz oʻz 
taraqqiyotining yangi, yuksak bosqichiga qadam qoʻyayotgan ayni damda bizga jadid bobolarimiz 
kabi Gʻarb ilm-fani yutuqlari bilan bir qatorda milliy qadriyatlar ruhida tarbiyalangan yetuk kadrlar 
suv bilan havodek zarur. 

Maʼrifatparvar ajdodlarimiz merosi bugun biz barpo etayotgan huquqiy demokratik davlat va 
fuqarolik jamiyatining poydevori boʻlib xizmat qilishi tabiiy. Bu kimgadir yoqadimi, yoʻqmi, 
xalqimiz jadid ajdodlarimiz koʻrsatgan yoʻldan ogʻishmay borishi kerak. Chunki ularning gʻoya va 
dasturlari yangi Oʻzbekistonni barpo etish strategiyasi bilan har jihatdan hamohang va uygʻundir”, – 
dedi Prezidentimiz [2].  

Ayniqsa, yurtimizda oxirgi yillarda jadid bobolarimizning merosini oʻrganishga hamda tadqiq 
qilishga katta eʼtibor qaratilmoqda. Tom maʼnoda jadidlar gʻoyalari yangi qarashlar bilan 
tiklanmoqda, desak mubolagʻa boʻlmaydi. Yangi mavzular oʻrganilmoqda, ilmiy monografiya va 
kitoblar chop qilinmoqda, xalqaro konferensiyalar tashkil etilib, xorij olimlar bilan hamkorlikda 
jadidlarning yangi va noyob gʻoyalari tahlil qilinmoqda. Masalan, Toshkent shahrida 2023-yil 
“Jadidlar: milliy oʻzlik, istiqlol va davlatchilik gʻoyalari” mavzusida xalqaro ilmiy anjuman boʻlib 
oʻtdi. Konferensiyada oʻzbekistonlik hamda dunyoning oʻnlab mamlakatlaridan kelgan taniqli 
olimlar, tarix sohasi vakillari dolzarb maʼruzalari bilan ishtirok etishdi. Unda jadidchilik harakatini 
tadqiq etishdagi yangi natijalar, harakatning milliy davlatchilik shakllanishi, maʼrifat va noshirlik 
sohasiga qoʻshgan hissasi, ilmiy-madaniy merosi tahlil etildi [3]. Amerikalik tarixchi Adib Xalidning 
aytishicha, jadidlar koʻtargan koʻplab masalalar bugungi kunda hamon dolzarbdir. Olimning fikricha, 
“tarixda aksariyat musulmon jamiyatlari mustamlaka qilingan. Markaziy Osiyo ulardan biri edi. 
Oʻshanda musulmon ziyolilari nima qilmoq kerak, degan savolga javob berishga intilgan. Markaziy 
Osiyoda zamonaviy milliy oʻzlikni shakllantirishda jadidlar oʻta muhim rol oʻynagan. Va mening 
ilmiy ishlarimning deyarli katta qismi shu masalalarga bagʻishlangan”. Anjumanda turkolog, 
Yaponiyaning Tokio universiteti professori Hisao Komatsu ilk bor Abdurauf Fitratning “Munozara” 
asarini juda taʼsirlanib oʻqiganini aytdi. “Keyin Fitratning faoliyati hamda boshqa yozgan asarlarini 
oʻqish va oʻrganishga qiziqishim ortdi. Yaponiyada mendan avval hech bir odam jadidchilik harakati 
haqida kitob yozmagan. 2018-yilda Yaponiyada jadidlar toʻgʻrisida kitobim nashrdan chiqdi. 
Monografiyamda Abdurauf Fitrat, Behbudiy, Choʻlpon, Munavvar qori kabi jadidchilik 
namoyandalari xususida maʼlumot berilgan”, — dedi tadqiqotchi olim. 

Alohida eʼtibor qaratish kerakki, jadid bobolarmiz ilmiy merosini oʻrganish davlat 
darajasiga koʻtarilgani muhimdir. Xalqimiz ozodligi va ravnaqi yoʻlida jonlarini fido qilgan 
ajdodlarimiz xotirasini abadiylashtirish, ularning merosini yangicha qarashlar asosida tadqiq qilish 
borasida farmon va qarorlar qabul qilinib, har yili 31 avgust – Qatagʻon qurbonlarini yod etish kuni 
sifatida keng nishonlanmoqda. “Shahidlar xotirasi” yodgorlik majmuasi va jamoat fondi, Qatagʻon 
qurbonlari xotirasi davlat muzeyi, uning Qoraqalpogʻiston Respublikasi va barcha viloyatlarda 
hududiy boʻlimlari faoliyat olib bormoqda.[4] 2024 yilning ilk kunidayoq roʻyobga chiqqani 
– «Jadid» gazetasining dastlabki soni chop etilgani tahsinga sazovor boʻldi.[5] 

Ana shu ishlarning mantiqiy davomi sifatida Buxoro shahridagi tarixiy maskanda Jadidchilik 
tarixi muzeyi tashkil etilmoqda. Darhaqiqat, Oʻzbekiston Respublikasi Prezidentining “Jadidlar 
merosi davlat muzeyini tashkil etish” toʻgʻrisida qarori oʻrinli va dolzarb boʻldi. Yaʼni, maʼrifatparvar 
jadidlarning Vatanimiz va jahon tarixidagi muhim oʻrni va ahamiyatini, milliy istiqlolimizning 
maʼnaviy asoslarini yaratishdagi fidoyiliklarini, ibratli hayoti va faoliyatini, boy ilmiy-ijodiy merosini 
chuqur oʻrganish va faol targʻib etish hamda ularning xotirasini abadiylashtirish borasidagi ishlarni 
yanada kengaytirish, shuningdek, 2023 yil 22 dekabr kuni oʻtkazilgan Respublika Maʼnaviyat va 
maʼrifat kengashining kengaytirilgan yigʻilishida ilgari surilgan tashabbuslarni amalga oshirish 
maqsadida bir qator muhim taklif va qarorlar qabul qilindi. Ular: 

- Buxoro shahridagi tarixiy maskan — Xoʻja Gulrez koʻchasi 13-uy manzilida joylashgan 
Hovli Poyon majmuasida Jadidlar merosi davlat muzeyining tashkil etilishi; 

- jadidlik harakatiga oid mamlakatimiz va xorijdagi turli manbalar va tarixiy hujjatlarni 
aniqlash, toʻplash, saqlash, oʻrganish, tiklash, nusxalash, eʼlon qilish, ular asosida Muzey fondini 
boyitib borish va ekspozitsiyalarni yaratish, shuningdek, madaniy-maʼrifiy va ilmiy-tadqiqot 
faoliyatini amalga oshirish; 

- maʼrifatparvar jadidlarning Vatanimiz va jahon tarixidagi muhim oʻrni va ahamiyatini, 
milliy istiqlolimizning maʼnaviy asoslarini yaratishdagi hissasi va fidoyiliklarini haqqoniy yoritish, 
aholi, ayniqsa, yoshlar oʻrtasida keng targʻib qilish; 

- jadidlik harakatiga oid noyob kitob, qoʻlyozma, arxiv hujjatlari va boshqa materiallarni 
aniqlash boʻyicha chuqur fundamental va amaliy tadqiqotlar olib borish hamda aniqlangan 
materiallarni raqamlashtirish; 

- muzeyga xorijiy davlatlardagi turli arxiv, muzey, kutubxona va boshqa ilmiy-maʼrifiy 
muassasalar hamda tegishli mutaxassislar bilan hamkorlikni yoʻlga qoʻyishga koʻmaklashish chora-
tadbirlar amaliy ahamiyatga ega boʻldi.[6] Bu kabi xatti-harakatlar oʻz navbatida jadid gʻoyalarining 
birlamchi manbalar asosida haqqoniy tahlil qilish hamda hali ochilmagan maʼlumotlarni ilmiy 
oʻrganishga keng imkoniyatlar yaratmoqda. 

Yuqorida keltirilgan jadidlarning merosini oʻrganishda Prezident qaror va farmonlarini, 
dasturlar va chora-tadbirlarni amalga oshirish borasida OʻzR FA huzuridagi Tarix instituti faoliyatiga 
alohida urgʻu qaratmoqchimiz. Tarix institutida 2022 – 2025-yillarda oʻzbek tarixi fanida ilk bor 
“Jadidchilik milliy harakati tarixi”ni tizimli ravishda oʻrganilmoqda. Jumladan, oʻtgan qisqa davrda 
4 ta asar, 1 ta hujjatlar toʻplami, 1 ta risola, 110 ta ilmiy va ilmiy ommabop maqola eʼlon qilindi, 45 
ta telekoʻrsatuv, 43 ta radioeshittirish, ijtimoiy tarmoqlarda 60 ta chiqish amalga oshirildi. 7 ta 
umummilliy ilmiy yigʻin oʻtkazildi. 

Shu oʻrinda, 250 dan ortiq jadidlarning hayoti, faoliyati va merosini oʻrganilishiga oid barcha 
maʼlumotlarni oʻz ochiga oladigan Jadidlar.uz elektron platformasi yaratildi. Tarix instituti 
tomonidan olib borilayotgan salmoqli va amaliy tadbirlar xalqimiz, ayniqsa yoshlarga Oʻzbekiston 
tarixining jadidchilik bilan bogʻliq sahifalarini yanada kengroq oʻrganishga, Vatan uchun, millat 
uchun, xalq uchun kurashgan qahramon ajdodlarimizning xotirasini abadiylashtirishga hamda 
oʻzimizga xos boʻlgan milliy anʼanalarimizni teran anglashga xizmat qilib kelmoqda. 

Demak, oradan 150-yil oʻtib, jamiyatimizda jadidchilik gʻoyalari yanada dolzarb hamda davr 
talabi ekanligining guvohi boʻlib turibmiz.  Oradan bir yarim asrdan koʻp vaqt oʻtgan boʻlsa-da, 
bugungi kunda xalqimiz oldida ayni oʻsha davrdagi muammolar borligini koʻrish mumkin. Shu joyda 
savol tugʻiladi, nima uchun aynan jadidchilik gʻoyalarini Yangi Oʻzbekiston strategiyasi bilan barpo 

etish uchun asos sifatida olish zarur? Bu savolga javob berish maqsadida jadidlarning oʻtmish tarixiga 
bir nazar tashlaymiz. 

Avvalambor, Turkiston jadidlarining kelib chiqish tarixi eʼtiborimizni tortadi. Jadidchilik 
harakati xalqaro formatdagi jarayon boʻlib, mavjud boʻlgan har bir mintaqada oʻziga xos xususiyatga 
ega boʻlgan. Jadidlarning asoschisi hamda otasi sifatida XIX asrning 80-yillarida qrim-tatar 
yozuvchisi, siyosatchi Ismoil Gasprinskiy edi. U maʼrifatparvarlik faoliyatini Qrimda boshlab, 
“Vaqt” va “Shoʻro” deb atalgan ikkita gazeta tashkil qilgan. Bu gazetalar Qrimdan tashqarida ham 
keng tarqalib, taʼsiri juda katta boʻlgan. U Markaziy Osiyo ziyolilari uchun chin maʼnodagi kashfiyot 
edi, chunki gazetada nafaqat boshqa davlatlar, mamlakatlar va shaharlar taraqqiyoti, shuning 
barobarida yangi usul maktablarining ahamiyati xususida axborot berib borilgan, ularda turkiy 
xalqlarning maʼnaviy jihatdan birlashishi zaruriyati targʻib qilingan. Shuning uchun gazeta sonlari bu 
yerga olib kelinadigan boʻldi. [7] 

Oʻrta Osiyoning eng koʻzga koʻringan jadidlaridan Abdurauf  Fitrat, Munavvar Qori, Abdulla 
Avloniy va “Oʻrta Osiyo jadidlarining otasi” deb tan olingan Mahmudxoʻja Behbudiylarni aytish 
mumkin. Mahmudxoʻja Behbudiy 1903-yilda Rossiyani, xususan, boshqa Sharq mamlakatlarini 
oʻrgandi. Oʻsha yili Ismoil Gasprinskiy bilan uchrashdi. Bu paytga kelib, Behbudiyning oʻz mablagʻi 
hisobiga ochilgan koʻplab xususiy maktablari bor edi.[8] 

Mahmudxoʻja Behbudiy chor hukumati va mahalliy mutaassib kuchlarning mislsiz 
qarshiligiga qaramasdan, yurtimizda birinchilar qatorida ilk zamonaviy maktablar tashkil qilish, ular 
uchun zarur darsliklar yaratish, nashriyot va teatrlar barpo etish ishlariga bosh-qosh boʻldi. Mohir 
publitsist sifatida oʻz davrining dolzarb muammolariga bagʻishlangan qator salmoqli asarlar va ikki 
yuzdan ortiq maqolalar yaratdi. Shu bilan birga, “Samarqand” gazetasi hamda “Oyina” jurnaliga asos 
soldi. 1914-yilda “Turon” teatrida sahnalashtirilgan “Padarkush” pyesasi orqali oʻlkamizda teatr 
sanʼatining tamal toshini qoʻydi. [9] 
            Bugungi kunda Mahmudxoʻja Behbudiy xotirasini abadiylashtirish, hayoti va faoliyatini ilmiy 
tadqiq qilish, ilmiy va badiiy asarlarini keng ommalashtirishga alohida eʼtibor qaratilmoqda. 
Olimning asarlarining yosh avlodimiz intellektual va maʼnaviy salohiyatini oshirish, shu asosda 
ularni Yangi Oʻzbekiston bunyodkorlari, chinakam vatanparvar insonlar etib tarbiyalash borasidagi 
oʻrni va ahamiyatini inobatga olib hamda uning bebaho merosini yanada kengroq oʻrganish va targʻib 
etish maqsadida Toshkent shahridagi Adiblar xiyobonida uning muazzam haykali oʻrnatilgani, 
Samarqand shahrida uy-muzeyi tashkil qilingani mamlakatimiz hayotida katta voqea sifatida eʼtirof 
etildi. Isteʼdodli dramaturglar uchun Mahmudxoʻja Behbudiy nomidagi mukofot taʼsis qilingani shu 
yoʻldagi yangi amaliy qadam boʻldi. 

2025-yilda Mahmudxoʻja Behbudiy tavalludining 150 yilligini nishonlash maqsadida bir 
qator chora-tadbirlari ishlab chiqildi. Ular: 

-  Mutafakkir adibning “Tanlangan asarlar” toʻplami, uning hayoti va faoliyatiga 
bagʻishlangan ilmiy-ommabop kitoblari chop etish; 

- Mahmudxoʻja Behbudiy haqida spektakllar sahnalashtirish hamda  bugungi kunga qadar 
yaratilgan “Mahmudxoʻja Behbudiy” kinoseriali va “Xalq yuragi” badiiy-publitsistik filmlarining 
ommaviy namoyishlarini tashkil qilish; 

-2025-yil oktyabr oyida Sharof Rashidov nomidagi Samarqand davlat universitetida 
“Mahmudxoʻja Behbudiy merosi va jadidlik harakatini oʻrganishning dolzarb masalalari” mavzusida 
xalqaro ilmiy-amaliy konferensiya tashkil qilish; 

-2025-yil noyabr oyida Alisher Navoiy nomidagi Oʻzbekiston davlat akademik katta teatrida 
Mahmudxoʻja Behbudiy tavalludining 150 yilligiga bagʻishlangan tantanali adabiy-maʼrifiy xotira 
kechasini oʻtkazish kabi maʼnaviy tadbirlar rejalashtirildi.[10] Bu kabi tadbirlar globallashuv 
jarayonlari avj olgan bir davrda yangi Oʻzbekiston yoshlarining mafkuraviy immunitetini 
mustahkamlash, tarixiy xotiraga hurmat, buyuk allomalarning qoldirgan boy maʼnaviy va madaniy 
merosini yanada kengroq tadqiq qilish hamda olingan tajribani yangicha qarash bilan oʻrganish 
imkoniyatini bermoqda. 

Umuman olganda, jadidlar mahalliy va chet tillarni bilishni eng muhim vazifa deb bilishgan. 
Behbudiy nafaqat arab va fors tillarini, balki rus va Yevropa tillarini ham oʻrganish zarurligini 

taʼkidlagan. Ular rus tilida gazetalarni oʻqib, qiziqarli materiallarni oʻzbek tiliga tarjima qilganlar. 
1905 yilgi birinchi rus inqilobidan keyin Turkistondagi jadidlar oʻz gazetalarini hudud xususiyatlarini 
inobatga olib, oʻzbek va tojik tillarida ham chop qila boshladilar. Jadidlarning aksariyati buyuk 
mutafakkirlarning asarlarini asl nusxada oʻqish uchun chet tillarini oʻrgangan. Fitratning Volterni asl 
nusxada oʻqiganligi haqidagi maʼlumotlar saqlanib qolgan.[11] 

 
Suratda jadidlar. 1920-yil.  
Darhaqiqat, oʻzbek tomoshabinlari Shekspirni 1930-yillardan taniy boshlangan. 1934-yilda 

atoqli adib, jadidchilik harakati vakili Abdulhamid Choʻlpon (1898-1938) birinchi marta “Gamlet” 
tragediyasini oʻzbek tiliga tarjima qilgan. XX asrning oxirigacha Shekspir asarlarini tarjima qilish asl 
nusxadan emas, balki ruschaga qilingan tarjimasi orqali amalga oshirilgan. “Gamlet”ni tarjima 
qilishda Choʻlpon P.Kanshinning prozaik tarjimasidan foydalangan. [8] “Otello” va “Qirol Lir” 
asarlari yangi usul (jadid) maktabi bitiruvchisi, shoir Gʻafur Gʻulom (1903–1966) tomonidan tarjima 
qilingan. 

Jadidlar jamiyatni tubdan oʻzgartirish sifatida belgilagan ustuvor yoʻnalishlardan biri taʼlim 
va maorif boʻlib, ularning asosiy maqsadi xalqning yuksak maʼrifatli boʻlishi edi. Buning uchun ular 
koʻproq “usuli-jadid” (“yangi usul”) maktablarini ochishga harakat qildilar. Shu orqali yoshlarda 
yangi dunyoqarashni shakllantirmoqchi boʻldilar. Odatda madrasa va maktablarda faqat diniy fanlar 
oʻqitilishini hisobga olib, jadidlar Yevropa modeliga amal qilgan holda, dunyoviy fanlardan 
arifmetika, geografiya va tarixni taʼlimga joriy qildilar. Jadidlar xotin qizlarning bilim olishi 
lozimligini ham ilgari surib, maktablarda oʻgʻil bolalar va qizlarni birga oʻqitish tashabbusi bilan 
chiqdilar. 

Alohida eʼtibor berish kerakki, oʻsha davrlardayoq jadidlar diniy aqidaparastlikni tanqid 
qildilar, eskirgan diniy maktablarni milliy dunyoviy maktablar bilan almashtirishni talab qildilar, ilm-
fan va madaniyatni rivojlantirish tarafdori boʻldilar, ona tilida gazetalar chiqarishni, madaniy-
maʼrifiy muassasalar ochishni targʻib qildilar. Bu esa oʻz navbatida jamiyatdagi demokratik 
kuchlarning jipslashuviga olib keldi. 

Jadidlarning taʼlim sohasidagi faoliyati va unda yangi usulning joriy etilishi natijasida 
imtihonli oʻquv yili belgilanib, sinf-dars tizimiga oʻtish amalga oshirildi. Bundan tashqari, yangi 
usuldagi maktablarda standart yevropacha oʻqitish usullari – partalar, oʻzlashtirish jurnallari, stullar, 
doskalar, oʻquvchilarni sinflarga boʻlish, oʻqitish vaqtini darslarga boʻlish joriy etildi. Eski usuldagi 
maktablarda oʻquvchilar 3-5-yil davomida, jadidchilik maktablarida esa bir yilda oʻqish va yozishni 
oʻrganganlar. Oʻqitish arab va turkiy tillardan oʻzbek tiliga oʻtdi, u ham oʻquv fani maqomiga ega 
boʻldi. Shuningdek, boshqa dunyoviy fanlarni oʻrganish ham sezilarli darajada kengaydi. 
Maktablarda dindan tashqari fors, tarix, geografiya va arifmetika ham oʻqitilgan. 

Sir emaski, taʼlim bugungi kunda ham har qanday jamiyatning, jumladan, Yangi 
Oʻzbekistonning ham modernizatsiya va taraqqiyoti jarayonida muhim oʻrin tutadi. Yurtimizda 
amalga oshirilayotgan yangi taʼlim siyosati doirasida inson kapitalini rivojlantirish, taʼlim va kadrlar 

tayyorlash darajasini oshirish, taʼlim tizimini jamiyatning zamonaviy talablari va ehtiyojlariga 
moslashtirish, ilmiy-tadqiqot va innovatsion faoliyatni ragʻbatlantirishga alohida eʼtibor 
qaratilmoqda. 

Yangi Oʻzbekistonda taʼlimni raqamlashtirish, oʻquv jarayoniga zamonaviy texnologiyalarni 
joriy etish, kasb-hunar taʼlimini rivojlantirish va mehnat bozorida talab yuqori boʻlgan 
mutaxassislarni tayyorlash muhim yoʻnalishlar hisoblanadi. 

Shunday qilib, taʼlim-tarbiya va uning Yangi Oʻzbekiston taraqqiyotidagi oʻrni, har bir inson 
sifatli taʼlim olish va oʻz salohiyatini roʻyobga chiqarish imkoniyatiga ega boʻlgan farovon va adolatli 
jamiyat qurish strategiyasining muhim tarkibiy qismidir. Bu maqsadlarga erishishda esa jadidlarning 
tajribasi qoʻl keladi. 

Darhaqiqat, jadidlarning gʻoyalarini Yangi Oʻzbekistonni barpo etish kontekstida oʻrganish 
mamlakatimizning oʻziga xos taraqqiyot yoʻli, anʼana va innovatsiyalarni, muammolari va 
yutuqlarini chuqurroq anglash imkonini beradi. Yangi Oʻzbekistonni barpo etish va rivojlantirish – 
tarixiy meros va zamonaviy chaqiriqlar asosida taraqqiyotga intilishni oʻzida mujassam etgan 
jarayondir. 

Demak, XIX asrning 90-yillarida bizning mintaqamizda jadidchilik harakati vujudga keldi. 
Jadidchilik gʻoyasi jamiyat taraqqiyotiga toʻsqinlik qilayotgan madaniy-maʼnaviy qoloqlik, 
savodsizlik va boshqa kamchiliklarga qarshi turishdan iborat edi. Jadidlar jahon hamjamiyatida 
insoniyat erishgan yutuqlarni, jahon durdonalarini keng ommaga yetkazish borasida oʻz davrining 
maʼrifatparvarlari, boshqacha aytganda, peshqadamlari boʻlishdi. 

Xulosa. Yuqoridagi fikrlardan kelib chiqib xulosa qilar ekanmiz, 
Birinchidan, jadidlar oʻzlarining faol ijtimoiy faoliyatida xalqlarning uygʻonishi, qoloqlik va 

jaholatdan xalos boʻlishining yagona yoʻli bu  ilm-maʼrifat, dunyoviy taraqqiyot yoʻli bilan boʻladi, 
deb hisoblaganlar. 2022 — 2026-yillarga moʻljallangan Yangi Oʻzbekistonning taraqqiyot 
strategiyasining[12] 73-maqsadi: Buyuk ajdodlarimizning boy ilmiy merosini chuqur oʻrganish va 
keng targʻib etish etib belgilangani bejiz emas. Unda IHT, IRSIKA, AYSESKO, YUNESKO kabi 
dunyoning nufuzli xalqaro tashkilotlari, ilmiy-tadqiqot markazlari va universitetlari bilan 
hamkorlikda «Yangi Oʻzbekiston — Uchinchi Renessans» shiori ostida xalqaro konferensiya, 
simpozium va anjumanlar tashkil etish davom etadi. Bu esa olimlarning hamkorligini, jadidlar 
merosini oʻrganishda yangi qirralarni ochishga xizmat qiladi. 

Strategiyada buyuk ajdodlarimizning boy ilmiy-maʼnaviy merosini keng targʻib qilish 
maqsadida yurtimizdan yetishib chiqqan allomalar qalamiga mansub 100 ta asarning xalqchil 
tarjimasini amalga oshirish, ular asosida ilmiy va ommabop risolalar yaratish belgilangan. Buni 
amalga oshirish maqsadida olimlar oldida yangi tadqiqot va mavzularni oʻrganish, zamonaviy 
Oʻzbekiston oldida turgan chaqiriq va muammolarni aniqlash va ularni jadidchilik tamoyillari asosida 
yechish vazifasi koʻndalang turibdi. Buning uchun esa jadidlarning gʻoyalari va faoliyatini Yangi 
Oʻzbekiston sharoitida yanada chuqurroq oʻrganish va tahlil qilish mamlakatimizning tarixiy merosi 
va uning zamonaviy jamiyatga taʼsirini yanada kengroq anglashga yordam beradi, modernizatsiya, 
taʼlim va madaniy xilma-xillik ruhida davlatni rivojlantirish boʻyicha amaliy tavsiyalar ishlab chiqish 
uchun imkoniyat yaratadi. 

Ikkinchidan, jadidlar yaratgan yangi usul maktablari, teatrlar, kutubxonalar, nashriyotlar, 
gazeta va jurnallar, yoshlarni chet tillarni oʻrganishga qiziqtirish hamda rivojlangan davlatlarga 
oʻqishga yuborish tajribasi muhim tarixiy ahamiyatga ega boʻldi. Oʻz istiqboli va kelajagini oʻylagan 
davlat borki, islohotlar avvalini taʼlimdan, yosh avlod kamolotiga eʼtibordan boshlaydi. Shuning 
uchun ham Yangi Oʻzbekistondagi hozirgi yangilanishlar jarayonida taʼlim ravnaqi yoʻlida jadid 
gʻoyalarining oʻrni tobora muhim boʻlmoqda. Bugungi kunda bu gʻoyalarning amaliy natijalarini 
koʻrish mumkin. Masalan, Prezident maktablari, ixtisoslashtirilgan maktablar, xususiy maktablar 
yaratildi, Abdulla Avloniy nomidagi milliy-tadqiqot instituti va uning 13 ta hududiy markazi qayta 
tashkil etildi, taʼlim dasturlari eng ilgʻor mamlakatlar tajribasiga moslashtirilmoqda, darsliklar 
yangilanilyapti, maktablarga zamonaviy jihozlar olib berilyapti. Oxirgi 7-yilda maktabgacha va 
maktab taʼlimi uchun mablagʻ 7 karra oshirilgan boʻlsa, joriy yilda 60 trillion soʻm ajratilgan. 

Hududlardagi malaka oshirish markazlari faoliyati ham kengaytiriladi. Ulardagi professor-
oʻqituvchilar AQSH, Buyuk Britaniya, Singapur, Germaniyaning ilgʻor dasturlari asosida qayta 
tayyorlanadi. Shu bilan birga, oʻrta taʼlimdagi 17 ta fanning har biri boʻyicha alohida tayanch 
maktablari boʻladi. Tayanch maktab oʻqituvchisi Malaka oshirish markaziga kelib, oʻz yoʻnalishida 
xalqaro dasturlar asosida chuqur tayyorlanadi, ularga trener maqomi beriladi. Keyin bu trenerlar 
oʻziga biriktirilgan hududda 25 nafar yetakchi oʻqituvchini oʻqitadi. Yetakchi oʻqituvchilar esa oʻz 
maktabidagi boshqa muallimlarni malakasini oshirib boradi. 

Davlatimiz rahbari yoshlarni nufuzli xorijiy universitetlarda oʻqitish masalasiga alohida eʼtibor 
qaratadilar. Shu maqsadda “Prezident iqtidorli farzandlari milliy dasturi” boshlanadi, Al-Beruniy 
nomidagi xalqaro maktab tashkil etiladi. Unga 8-sinf bitiruvchilaridan 60 nafari saralab olinib, reytingi 
yuqori oliygohlarga maqsadli tayyorlanadi. Bundan tashqari, Prezident va ixtisoslashgan maktablardan 
208 nafar maslahatchi umumtaʼlim maktablariga biriktiriladi. Bu maslahatchilar maktablardan har yili 
eng salohiyatli 3 ming oʻquvchini seleksiya qilib, AQSHning Garvard, Yel, Kolumbiya, Kornel kabi 
“Pechak ligasi” oliygohlariga tayyorlaydi [13]. 

Uchinchidan, jadidchilik gʻoyalari, jumladan, gender tenglik, inklyuzivlik va xilma-xillikni 
hurmat qilish tamoyillari fuqarolik jamiyatining shakllanishiga, fuqarolarning davlat ijtimoiy hayotida 
faol ishtirok etishiga hamda jamoatchilik nazoratining kuchayishiga ham taʼsir koʻrsatgan. Shuning 
uchun jadidchilik harakatida xotin-qizlarning oʻrni, ularning maorif va milliy taraqqiyotga qoʻshgan 
hissasiga ham eʼtibor qaratish lozim. Bu esa Yangi Oʻzbekiston konsepsiyasida asos qilib olingan 
jamiyatning barcha qatlamlari uchun tenglik va taʼlim gʻoyalarini koʻrib chiqish imkonini beradi. 

Darhaqiqat, bugungi globallashuv jarayonlari avj olgan davrda jadidchilikning sinovdan oʻtgan 
amaliy tajribasi Yangi Oʻzbekiston va Uchinchi Renessansni bunyod etishning muhim maʼnaviy-
nazariy manbasi boʻlib xizmat qiladi. Inson qadr-qimmati va uning manfaatlari hamma narsadan ustun 
turadigan Yangi Oʻzbekistonda adolatli, erkin va farovon jamiyat, farovon hayot, chinakam xalqchil 
davlat barpo etish yoʻlidagi bugungi islohotlarimiz jadidlarning ezgu gʻoya va dasturlari bilan toʻla 
hamohangdir. 

